«ԳՈՎԱԶԴԻ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ ՎԵՐԱԲԵՐՅԱԼ ՆԵՐԿԱՅԱՑՎԱԾ ԱՌԱՋԱՐԿՆԵՐԻ

	1. ՀՀ Բարձր տեխնոլոգիական արդյունաբերության նախարարություն
	03.03.2026թ.

	
	01/15.1/1513-2026

	1. Առաջարկություններ և դիտողություններ չկան։
	 Ընդունվել է։


	2. ՀՀ Ֆինանսների նախարարություն
	03.03.2026թ.

	
	01/11-4/5237-2026

	1. Առաջարկություններ և դիտողություններ չկան։
	 Ընդունվել է։

	3. ՀՀ Էկոնոմիկայի նախարարություն
	05.03.2026թ.

	
	01/5073-2026

	1. Առաջարկություններ և դիտողություններ չկան։
	Ընդունվել է։

	4. ՀՀ Կենտրոնական բանկ
	05.03.2026թ.

	
	15.1-07/206-26

	1. Առաջարկություններ և դիտողություններ չկան։
	Ընդունվել է։

	5. ՀՀ Արդարադատության նախարարություն
	23.03.2026թ.

	
	/27.1.1/14407-2026

	1. Օրենքով սահմանված չեն «գովազդի թիրախավորում», «գովազդի ցուցադրման կառավարում, չափում կամ օպտիմալացում» հասկացությունները, ուստի բացահայտված չէ այդ հասկացությունների իրավական բովանդակությունը, ինչը հնարավորություն չի տալիս ամբողջական պատկերացում կազմել առաջարկվող կարգավորման վերաբերյալ։ Այս առումով անհրաժեշտ է նկատի ունենալ «Նորմատիվ իրավական ակտերի մասին» օրենքի 15-րդ հոդվածի 1-ին և 3-րդ մասերի կարգավորումները, որոնց համաձայն՝ «1․ Նորմատիվ իրավական ակտում կիրառվում են նորմատիվ իրավական ակտերով սահմանված կամ հանրածանոթ հասկացություններ կամ տերմիններ:
3. Եթե նորմատիվ իրավական ակտում օգտագործվում են նոր կամ բազմիմաստ կամ այնպիսի հասկացություններ կամ տերմիններ, որոնք առանց պարզաբանման միանշանակ չեն ընկալվում, կամ այլ նորմատիվ ակտով տրված է այդ հասկացությունների կամ տերմինների այլ սահմանում, ապա տվյալ ակտով տրվում են այդ ակտի էությունից բխող դրանց սահմանումները: Սահմանումները պետք է լինեն այնպիսին, որ ապահովեն դրանց միատեսակ ու միանշանակ ընկալումն ու կիրառումը:
Ելնելով վերոգրյալից՝ Օրենքի 1-ին հոդվածում անհրաժեշտ է նախատեսել նաև համապատասխան դրույթներ, որոնցով կսահմանվեն վերը նշված հասկացությունները։ 

	Ընդունվել է։
Նախագծում կատարվել են լրացումներ սահմանվել են նոր հասկացություններ։


	2. Օրենքի նոր լրացվող 5․1-ին հոդվածի 1-ին և 2-րդ մասերի համաձայն՝ 
1. Արգելվում է սույն օրենքով արգելված գովազդի առցանց թիրախավորումը Հայաստանի Հանրապետության տարածքում գտնվող օգտատերերի նկատմամբ կամ Հայաստանի Հանրապետության տարածքում դրա ցուցադրման ապահովումը, այդ թվում՝ միջազգային առցանց գովազդային հարթակների միջոցով։
2. Սույն հոդվածով նախատեսված արգելքի կիրառումն ապահովելու նպատակով գովազդի պատվիրատուները, միջնորդները, գովազդ արտադրողները, ինչպես նաև գովազդի տարածման գործընթացում ներգրավված այլ սուբյեկտները, այն դեպքերում, երբ գովազդը վերաբերում է սույն օրենքով կամ այլ օրենքներով արգելված ապրանքներին, ծառայություններին կամ գործունեությանը և որևէ ձևով պարունակում են վերջիններիս կամ նրանց գործունեությունը անհատականացնող որևէ տեղեկություն, պարտավոր են ձեռնարկել ողջամիտ և տեխնիկապես հնարավոր միջոցներ՝
ա) Հայաստանի Հանրապետությունը որպես գովազդային թիրախ բացառելու նպատակով, 
բ) Հայաստանի Հանրապետության տարածքում դրա ցուցադրումը կանխելու նպատակով։
Հարկ է նկատել, որ վերը նշված դրույթներում նույնպես առկա են Օրենքով չսահմանված այնպիսի եզրույթներ, ինչպես՝ «գովազդի պատվիրատու», «միջնորդ», «գովազդի տարածման գործընթացում ներգրավված այլ սուբյեկտներ»։ Մասնավորապես, «այլ սուբյեկտներ» ձևակերպումը որոշակիություն չի արտահայտում, ինչը կանխատեսելի չի դարձնում նախատեսվող իրավակարգավորումը, պարզ չէ, թե առաջարկվող նորմը ո՞ր սուբյեկտներն են կիրառելու։  Ուստի կամ անհրաժեշտ է Օրենքով սահմանել նշված հասկացությունները կամ կիրառել Օրենքի 2-րդ հոդվածում սահմանված հասկացությունները՝ իրավական որոշակիության սկզբունքի ապահովման նպատակով։ 
Բացի այդ, Օրենքի նոր լրացվող 5․1-ին հոդվածի 2-րդ մասում հստակեցման կարիք ունի, թե «պարտավոր են ձեռնարկել ողջամիտ և տեխնիկապես հնարավոր միջոցներ» ձևակերպմամբ կոնկրետ ի՞նչ գործողությունների կատարում է նախատեսվում համապատասխան սուբյեկտներից, այսինքն, որևէ հստակ և կանխատեսելի պահանջ չկա ձևակերպված։
Սահմանադրական դատարանը, իր մի շարք որոշումներում անդրադառնալով իրավական որոշակիության սկզբունքին, ամրագրել է հետևյալը՝ «.… Սահմանադրական դատարանը գտնում է, որ իրավական որոշակիության սկզբունքը ենթադրում է ինչպես հնարավորինս հստակ իրավակարգավորման առկայություն, այնպես էլ դրա կանխատեսելիության ապահովում:» (15.11.2019-ՍԴՈ-1488)
«Իրավական պետության սկզբունքը, ի թիվս այլնի, պահանջում է նաև իրավական օրենքի առկայություն։ Վերջինս պետք է լինի բավականաչափ մատչելի՝ իրավունքի սուբյեկտները պետք է համապատասխան հանգամանքներում հնարավորություն ունենան կողմնորոշվելու, թե տվյալ դեպքում ինչ իրավական նորմեր են կիրառվում։ Նորմը չի կարող համարվել «օրենք», եթե այն ձևակերպված չէ բավարար ճշգրտությամբ, որը թույլ կտա իրավաբանական և ֆիզիկական անձանց դրան համապատասխանեցնել իրենց վարքագիծը. նրանք պետք է հնարավորություն ունենան կանխատեսել այն հետևանքները, որոնք կարող է առաջացնել տվյալ գործողությունը։
Բացի դրանից, իրավական որոշակիության սկզբունքը, լինելով իրավական պետության հիմնարար սկզբունքներից մեկը, ենթադրում է նաև, որ իրավահարաբերությունների բոլոր սուբյեկտների, այդ թվում՝ իշխանության կրողի գործողությունները պետք է լինեն կանխատեսելի ու իրավաչափ» (ՍԴՈ-1475):

	Ընդունվել է։ 
Նախագծում կատարվել է փոփոխություններ, որոնց արդյունքում եզրույթները համապատասխանեցվել են «Գովազդի մասին» ՀՀ օրենքով սահմանված հասկացություններին։ Միաժամանակ, հստակեցվել են օրենքով արգելված գովազդների նկատմամբ ողջամիտ և տեխնիկապես հնարավոր միջոցների կիրառման վերաբերյալ գործողությունները:

	3. միջազգային առցանց գովազդային հարթակներին ներկայացնել պաշտոնական ծանուցումներ կամ դիմումներ՝ սույն օրենքի 5.1 հոդվածի 1-ին մասով սահմանված պահանջների խախտման դեպքերի վերաբերյալ և պահանջել համապատասխան միջոցների կիրառում՝ գովազդի դադարեցման, սահմանափակման կամ Հայաստանի Հանրապետության տարածքում ցուցադրման բացառման նպատակով»:
    Նշված կարգավորման կապակցությամբ հստակեցման կարիք ունեն հետևյալ հարցերը՝ միջազգային առցանց գովազդային հարթակներն ու՞մ կողմից են կառավարվում և նշված «պաշտոնական ծանուցումները կամ դիմումները» ի՞նչ սուբյեկտների են ներկայացվելու և պահանջվելու համապատասխան միջոցներ կիրառել։ Միաժամանակ, պարզ չէ՝ «պաշտոնական ծանուցումը» և «դիմումը» տարբե՞ր փաստաթղթեր են, եթե այո՝ ո՞րն է դրանց կիրառման տարբերությունը։ Հարկ է նկատել նաև, որ Օրենքի 25-րդ հոդվածի 1-ին մասում կիրառված է «ծանուցագրեր» եզրույթը, ուստի, եթե խոսքը նույն հասկացության մասին է, ապա անհրաժեշտ է կիրառել միևնույն բառերը՝ հաշվի առնելով «Նորմատիվ իրավական ակտերի» օրենքի 15-րդ հոդվածի 2-րդ մասի կարգավորումը, որի համաձայն՝ նորմատիվ իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ:

	Ընդունվել է։
Նախագծում կատարվել է փոփոխություն։ Սահմանվել է նոր հասկացություն՝ «միջազգային առցանց գովազդային հարթակի ծառայություն մատուցող», ինչպես նաև հստակեցվել են սուբյեկտները ում ներկայացվելու են ծանուցագրերը:

	4. Նախագիծ 2-ի 4-րդ հոդվածով Օրենքի 26-րդ հոդվածի 2-րդ մասի 2.2-րդ կետում նախատեսվող փոփոխությունների արդյունքում կստացվի «Գովազդատու և գովազդակիր իրավաբանական անձանց ղեկավարները» ձևակերպումը, ինչի կապակցությամբ հարկ է նշել, որ Հայաստանի Հանրապետության քաղաքացիական օրենսգրքով «իրավաբանական անձի ղեկավար» հասկացություն չի կիրառվում, ուստի անհրաժեշտ է նկատի ունենալ նշված օրենսգրքի 5-րդ գլխի կարգավորումները։ 

	Ընդունվել է։
Նախագծում կատարվել է փոփոխություն, որի արդյունքում «իրավաբանական անձի ղեկավար» բառերը փոխարինվել է «իրավաբանական անձանց գործադիր մարմինը» բառերով։

	5. Նախագիծ 2-ի 1-ին հոդվածում անհրաժեշտ է նշել, թե նոր լրացվող պարբերությունը Օրենքի 2-րդ հոդվածի ո՞ր պարբերությունից հետո է նախատեսվելու։

	Ընդունվել է։
Կատարվել է փոփոխություն։

	6. Նախագիծ 2-ի 2-րդ հոդվածում նոր լրացվող հոդվածի համարը տեքստից անհրաժեշտ է բաժանել միջակետով։

	Ընդունվել է։
Կատարվել է փոփոխություն։

	7. «Գովազդի մասին» օրենքում փոփոխություններ և լրացումներ կատարելու մասին»» օրենքի նախագծի 4-րդ հոդվածում «ավելացնել» բառն անհրաժեշտ է փոխարինել «լրացնել» բառով՝ նկատի ունենալով «Նորմատիվ իրավական ակտերի մասին» օրենքի 33-րդ հոդվածի 3-րդ մասով սահմանված դրույթը, որի համաձայն՝ Նորմատիվ իրավական ակտում լրացումներ կատարվում են դրանում նոր բաժիններ, գլուխներ, հոդվածներ, մասեր, կետեր, ենթակետեր, պարբերություններ, նախադասություններ, բառեր, թվեր կամ կետադրական նշաններ լրացնելու միջոցով:
	Ընդունվել է։
Կատարվել է փոփոխություն։



